
ЦIИЙИ
ДУЬНЬЯ1928-йисалай акъатзава

Токиода кьиле фейи гатун 
Олимпиададин къугъунра 
Россиядин спортсменри 

70 шабагь къазанмишуналди ме-
далрин зачетдай 5-чка кьуна. Абу-
рукай 20 къизилдин, 27 гимишдин 
ва 23 буьруьнждинбур я. Медал-
рин умуми кьадардал атайла, РФ-
дин хкянавай команда 3-чкадал 

акьалтна. И жи-
гьетдай Россия-
дин спортсменри 
эхиримжи пуд 
Олимпиададин 
къугъунрилай 
хъсан нетижаяр 
къазанмишна: 
Пекинда (60; 
24-13-23), Лон-
донда (67; 20-19-
28) ва Рио-де-

Жанейрода (56; 19-17-20) медаль 
къачунай. Токиода Олимпиада-
дин къугъунар 8-августдиз куьтягь 
хьана. Гила, 24-августдилай 5-сен-
тябрдалди Токиода гатун Пара-
лимпиада – 2020 жеда. 

5-ЧКА КЬУНА

К У Ь Р У Ь  К Ъ Е Й Д . 
С.Н.Назаров 1956-йисуз Ахце-
гьа зегьметкеш чIехи хизан-
да дидедиз хьана. 1971-йисуз 
Ахцегьрин 1-нумрадин школа, 
1975-йисуз Дербентдин педу-
чилище, 1985-йисуз ДГПИ-да 
тарихдин факультет агалкьун-
ралди акьалтIар авур жегьилди 
пешекарвилин зегьмет вич рекье 
тур Тлярата райондин школай-
ра кIвалахунилай башламишна. 
1976-1978-йисара СА-дин жер-
гейра къуллугъна хтайдалай 
кьулухъ Миграгъа, Къутункъа 
муаллимвал авуна. 1981-йисалай 
ада вичин уьмуьр хайиди тир 
Ахцегьрин 1-нумрадин юкьван 
школадин коллективдихъ галаз 
алакъаламишна: комсомолдин 
тешкилатдин секретарвиле, 
тарихдин тарсарин муаллим-
виле, завучвиле ва 2008-2013-йи-
сара директорвиле кIвалахна. 
Муаллимвилин зегьметдин 45 
йисан тежриба авай пешекарди 
2019-йисалай Ахцегь райондин 
образованидин Управленидин 
(РУО) начальникдин замести-
телдин везифаяр тамамарзава. 

- Сейфуллагь Назирович, 
сифте нубатда, вуна чаз район-

дин образованидин хилен умуми 
гьаларикай ва кIелунин цIийи 
йисаз гьазурвал акун яз шко-
лаяр ремонтунин месэладикай 
лагьанайтIа кIандай.

- Ахцегь районда вири саналди 
19 школа кардик ква, абурукай 
14 юкьван чирвилерин (СОШ), 4 
умуми (ООШ) ва садни 2350-нум-
радин погранчастуна сифтегьан 

чирвилерин. Ахцегьрин 1 ва 
2-нумрайрин, Хуьруьгрин ва 
КьакIарин хуьрерин школаяр ти-
повойбур, амайбур вири са бубат 
кьурвал туькIуьрнавайбур я. Алай 
вахтунда Луткуна 400 аялдин чка 
авай алай аямдин истемишунрив 
кьур зурба школа эцигна бегье-
марзава (ноябрдиз ишлемишиз 
вахкуда) ва Ахцегьа 120 чка-
дин школадин дарамат эцигзава. 
Районда гьакI 5 аялрин бахча 
(Ахцегьа «Солнышко», «Юный 
космонавт», «Рассвет», Хуьруьга 
«Соколёнок», КьакIа «Орлёнок». 
1-сентябрдиз Ахцегьа, 2-школа-
дин патав, 60 чкадин цIийи садик 
ишлемишиз вахкуда) ва 8 алава 
образованидин идараяр ава: 2 
спортшкола, 2 музшкола, аялрин 
яратмишунин КIвал, искусствой-
рин школа, изобразительный 
искусстводин школа ва жегьил 
натуралистрин станция (СЮН), 
абурук 2419 (74,4%) аял ква. 

Школайра санлай 2843 аялди 
кIелзава, абурукай 1976 ученикди 
1- сменада (69,5%), 843 аялди 2 
лагьай (29,7%) ва Луткунрин шко-
лада 24 аялди (0,8%) 3-сменада 
кIелзава. Школадилай виликан 
яшарин 2420 аялдикай 590 аял 
(30,1%) аялрин бахчайриз, яни са-
дикриз къвезва. 3-7 йисан яшарин 
74 бицIек садикрин нубатда ава. 
1-сентябрдилай Ахцегьа цIийи 
садик кардик кутуникди и месэла 
са кьадар къакъатда. ЯтIани геле-
жегда Калука, Луткуна ва Цуругъа 

 Даш АЛИЕВ

  10-августдиз Ахцегь райад-
министрациядин активдин нубат-
дин совещание хьана. Сифте гаф 
рахуналди, ам муниципалитетдин 
кьилин заместитель Вадим Агъ-
асиева ачухна ва кьиле тухвана. 
Йикъан месэлайрив эгечIдалди 
вилик ада хабардар авурвал, 
къати марфар-селлер атуникди 
хьайи «Маза-Ахты» цин про-
воддин авария арадай ахкъудун 
патал УЖКХ-дин устIарри йиф-
югъ талгьана гьакъисагъвилелди 
кIвалахзава, пара кьадар сагъ-
рай! Цин кьилин имаратни саки 
туькIуьр хъувунва ва и йикъара 
булахриз яд хъиягъда. 

Налогар кIватIунин месэла-
дай гаф экономикадин отделдин 
начальник Фарида Агьмедовади 
къачуна. 

- Къенин йикъалди районда 
муьжуьд вацран налогрин план-
дин тапшуругъар эменнидай 79 ва 
чилин налогдай 78,9 процентрин 
тамамарнава. Транспортдин на-
логдай эхиримжи йисара кIватI 
хьанвай 22 миллион манат буржу-
никай СП-ра (и жигьетдай алатай 
гьафтеда Ахцегьрин, Хуьруьгрин 
ва Фиярин сельадминистрацияр 
тафаватлу хьана) вахгузва. Ида-
райра страховой взносрай кIватI 
хьанвай буржарни яваш-яваш ах-
лудзава, - лагьана Ф.Агьмедовади.

KOVID-19 тIугъвалдин вилик 
пад кьун патал районда вакцина-
циядин серенжем кьиле тухузвай 
гьалдикай малумат муниципа-

литетдин крар идара ийизвайди 
тир Гьайдар Эльдарова авуна. 
Ада къейдна хьи, республикадин 
санитарный кьилин духтурдин 
Къарардилай кьулухъ рапар ягъ-
унин кIвалах активламиш хьанва. 
ЯтIани къенин йикъалди районда 
коллективдин умуми иммунитет 
арадал гъун патал герек кьадар-
дин анжах 3347 касдиз (29%) 
рапар янва. Муаллимри 1-сен-
тябрдалди и рекъем 80 % див 
агакьарунин чарасузвал ава.

Ахпа ада залдавайбур коро-
навирусдин вилик пад кьунин 
рекьяй школайрин коллективар 
патал Роскомнадзордин истеми-
шунрихъни теклифрихъ галаз 
танишарна: хсуси сангигиена 
хуьн, экуьнахъ вири коллективдин 
сагъламвилин гьал ахтармишун, 
маскаяр алукIун, классарни дегь-
лизар дезинфекция авун, 1-сен-
тябрдин суварин мярекатар пара 
инсанрин иштираквал авачиз ачух 
гьавадал тухун, иллаки кьетIен 
дикъет школайрин пищеблокриз 
гун (анра къулугъчийри маска-
ярни бягьлеяр алукIун чарасуз я) 
ва икI мад. 

Эхирдай Вадим Агъасиева 
таъкимар авурвал, РФ-дин Гос-
думадиз ва РД-дин Халкьдин 
Собранидиз депутатар хкягъунин 
сечкийриз гьазурвал акун яз, 
сечкийрин вири участокра гене-
раторар, видеокамераяр ва 2 сейф 
таъминарун патал участокрин 
комисcийрин председателрини 
СП-рин кьилери къемаз къайгъу 
чIугун лазим я.  

1.	 Принять заявление главы 
СП «село Хнов» Давудова А.И. об 
уходе с занимаемой должности по 
собственному желанию.

2.	 Назначить врио главы СП 
«село Хнов» Нуралиева Зилфели М.

3.	 Избрать членов конкурсной 
комиссии в составе:

1)	 Мамедханова Феруха Се-
теровича

2)	 Давудова Аскера Низа-
миевича - депутата районного 
Собрания,

3)	 Касумова Абдурахмана 

Гайдаровича
4.	 К о н к у р с  с о с т о и т с я 

03.09.2021г. в сельадминистрации 
СП «село Хнов».

5.	 Опубликовать информацию 
об объявлении конкурса на заме-
щение должности главы СП «село 
Хнов» в районной газете «Новый 
мир».

Председатель Собрания 
депутатов «село Хнов»                               

Л.М.ПАШАЕВ
Секретарь                                                                                               

Р.К.МУХТАРОВ

«Земский духтур, фельдшер» программа уьмуьрдиз кечирмишу-
нин мураддалди РД-дин здравоохраненидин Министерстводи хуьрера 
170 духтур ва 13 фельдшер, гьакIни ФАП-рин акушеркаярни медсе-
страяр кIвалахдал таъминарун фикирдиз къачунва. И программа 
уьмуьрдиз кечирмишуниз цIи 180 миллион манатдилай гзаф пул ахъ-
айнава. КIвалах кIанзавай ксаривай райондин ЦРБ-диз къвез жеда.

И мукьва РД-дин Кьилин 
везифаяр вахтуналди тамамар-
завай Сергей Меликова Дагъу-
станда цIийи коронавирусдин 
инфекция чукIунин вилик пад 
кьунин рекьяй оперативный 
штабдин нубатдин заседание 
кьиле тухвана. Адан кIвалахда 
гьакI «Ахцегь район» МР-дин 
кьил Осман Абдулкеримова, Ро-
спотребнадзордин Управленидин 
Ахцегь районда авай ТО-дин 
регьбер А.Касимова, ЦРБ-дин 
кьилин духтурдин заместитель 
Ф.Шагьмардановади ва райадми-
нистрациядин умуми отделдин 
начальник Р.Османова иштиракна. 

Инал региондин регьберди 
малумарайвал, чина гьар юкъуз 
инсанрик коронавирусдин ин-
фекция акатай 200-205 цIийи 
дуьшуьш жезва. Къейдин, гьеле 
майдин вацран юкьвара чи ре-
спубликада и рекъем 40-50 касдиз 
барабар тир. Коронавирус себеб 
яз телеф жезвайбурун кьадарни 
аквадай гьалда артух хьанва. Лап 
эхиримжи йикъара и инфекция 
акатна 31 кас кьенва. Идан себе-
барни вакцинаяр ягъунин кIвалах 

зайифдиз кьиле фин ва инсанри 
хатасузвилин талукь тир къайдай-
рал амал тавун я. 

Вичикай инал суьгьбет физвай 
азардиз талукь яз Ахцегь районда 
авай гьалдикай рахуналди, Осман 
Абдулкеримова 26-июлдилай 
2-августдалди чина 12 кас корона-
вирусдин инфекциядик, 34 касни 
внебольничный пневмониядик 
начагъ хьанвайди къейдна. Ида 
азарлуйрин кьадар артух жезвай-
дан гьакъиндай шагьидвалзава. 
Чи инфекциядин госпиталда авай 
15 чкадикай гьеле 14 азарлуйри 
кьунва. 

Ахцегь районда агьалияр вак-
цинация ийидай 2 пункт кар-
дик ква. Стационарный сифтеди 
ЦРБ-да ава. Кьвед лагьай пункт 
мобильный десте я. Ам агьалий-
риз коронавирусдиз акси вакцина 
ягъун патал чи райондин хуьрериз 
физва. Инсанриз хаталу и азардиз 
акси рапар ягъиз эгечIайдалай 

кьулухъ чи райондиз талукь тир 
вакцинадин 3308 доза атана. Икь-
ван чIавалди 2897 касдиз вакцина-
дин сифте компонент, 2123 касдиз 
адан 2-компонент янава. 

Заседанидин вахтунда респу-
бликадин Кьили къейд авурвал, 
июлдин вацра чи республикада 
100 агъзурдалай гзаф ксариз вак-
цина янава. И рекьяй тухузвай 
кIвалахдин еришар саки 85 про-
центдин хкаж хьанва. Дагъустан-
да йикъа 3000 далай гзаф инсан-
риз рапар язава. Чи республикадиз 
икьван чIавалди коронавирусдиз 
акси гьар жуьре вакцинайрин 297 
агъзур доза ракъурнава. Вакцина-
ция тухун патал тир чи пунктара 
гьар юкъуз саки 14 агъзур касдиз 
рапар ягъиз жеда. Инал регион-
дин регьберди гьакIни са тIимил 
вахтунилай кIелдай цIийи йис 
башламишдайди, адалай вилик 
чарасуз яз вакцинация тухун лап 
важиблу тирди рикIел хкана.

ОПЕРАТИВНЫЙ ШТАБДИН 
НУБАТДИН ЗАСЕДАНИЕ

РАЙАДМИНИСТРАЦИЯДА СОВЕЩАНИЕ

КЪАНАЛРИЗНИ БУЛАХРИЗ 
ЯТАР ХЪИЯГЪДА

КIЕЛУНИН ЦIИЙИ ЙИСАЗ ГЬАЗУР Я

РЕШЕНИЕ №23
заседания Собрания депутатов СП «село Хнов» от 10.08.2021 

г. об избрании членов конкурсной комиссии по проведению 
конкурса по отбору кандидатур на должность главы сельского 

поселения «село Хнов»

КIВАЛАХДАЛ ТАЪМИНАРДА

ОБРАЗОВАНИЕ 

ИНТЕРВЬЮ
Дашдемир ШЕРИФАЛИЕВ

 Гатун каникулар башламишнамазди образованидин идарайра 
кьилинди кIелунин цIийи йисаз гьазурвал акун я. Ахцегь район-
дин школаяр ремонтунин, абур 1-сентябрдиз гьазурунин кIвалахар 
кьиле физвай гьалдикай чаз ина образованидин Управленидин 
начальникдин заместитель, РД-дин лайихлу муаллим Сейфуллагь 
Назирович НАЗАРОВА суьгьбетна.

Къизлярдин электромеханический заводди 
(ОАО «Концерн КЭМЗ») чимивал гудай 
«Ахты» тIвар алай котелар гьасилзава. И 

тадаракдиз ам арадал гъайи касдин – Ахцегьрин 
хуьруьн агьали, тежрибалу сварщик Абдул Рагьи-
мован гьуьрметдай ихьтин тIвар ганва. Къейдин, 
ада туькIуьрнавай тадаракрин менфятлувал (КПД) 
96 процентдив агакьзава. Абур гьатта 10 агъзур 
квадратдин метрдин майдан кьунвай дараматар 
чими авун патал ишлемишиз жеда. И тадаракда 
тIебии газ, къванци цIивин, кIарасар, купар, мазут 
ва солярка куз жеда. Инал чпикай суьгьбет физвай 
котелар школайра, аялрин бахчайра ва теплицайра 
ишлемишун патал менфятлу я. 

Котелдин надир конструкцияди ифенвай гьава-
диз адан къене кьве сеферда элкъведай мумкинвал 
гузва. И чIавуз кудайди кьвед ва адалайни гзаф 
сеферра кьенят жезва. «Ахты» тIвар алай коте-
лар «Концерн КЭМЗ» ОАО-дин алишверишдин 
центрдай ва «Башня» компаниядин туьквенрай 
маса гузва.

Къизлярдин электромеханический завод 
(КЭМЗ) 1962-йисан октябрдиз ахъайна. Ина 
чпихъ махсус метлеб авай надир тадаракар ва 
яшайишда ишлемишдай гьар жуьре шейэр акъуд-

зава. Эхиримжи йисара и заводдиз 
техникадин хейлин цIийи такьатар 
хканва. Чпихъ программадин циф-
райрин управление галай токарный 
ва фрезерный гьялдай тадаракрин 
парк кардик кутунва. И карханада 
ракь гьялдай кIвенкIвечи къайдаяр 

ишлемишуниз еке фикир гузва. Заводда агалкьунрал-
ди катапультаяр ва балочный держателар гьасилзава. 
Ида вичин нубатда ихьтин  шейэр маса уьлквейрай 
маса къачун акъвазардай мумкинвал гузва. Эхи-
римжи йисара ина инсанри гьар йикъан яшайишда 
ишлемишдай шейэр акъудуниз артух фикир гуз 
эгечIнава. Заводда 10 далайни гзаф инвестпроектар 
уьмуьрдиз кечирмишнава. 

садикар эцигунин лазимвал ава.
Ремонтрикай рахайтIа, рай-

ондин руководстводин алахъ-
унралди эхиримжи 2-3 йисуз 
республикадин «100 школа» про-
ектдин сергьятраваз чи саки 
вири школаяр капитальныйдаказ 
ремонтна, гуьнгуьниз хкана, анра 
хъуьтIуьз чимивилин режим, 1-4 
классрин аялриз чими тIуьнар 
таъминардай къулай шартIар 
яратмишнава. Алай вахтунда шко-
лайра анжах, лугьурвал, космети-
кадин, яни классризни дегьлизриз 
шир-киреж ягъунин, михьивилер 
авунин кIвалахарни саки бегьем я. 
Махсус план-графикдив кьурвал, 
ремонтрин вири кIвалахар 12-ав-
густдалди бегьемарун лазим я. 
И кар патал цIи муниципальный 
бюджетдай школайриз вахтунда 
ва герек тир кьадарда (умуми 
гьисабдалди 750 агъзур манат) 
пулдин такьатар ганва. И кардай 
школайрин коллективри ва аялрин 
диде-бубайри райондин руковод-
стводиз сагърай лугьузва. 15-ав-
густдиз школаяр кIелунин цIийи 
йисаз тамамвилелди гьазур тир-
вилдин гьакъиндай райадмини-
страциядин махсус комиссиядин 
(адак РУО-дин, Роспотребнадзор-
дин, Госпожнадзордин, ОВД-дин 
пешекарарни ква) ахтармишанар 
кьиле тухуда ва абурун нетижай-
рай талукь тир къайдадин актар 
кхьида.

- Сейфуллагь муаллим, аял-
рин хатасузвал хуьнин жи-
гьетдай гьихьтин серенжемар 
кьабулзава? 

- Образованидин вири идарай-
ра видеокамераяр эцигнава, огне-
тушителрални герек маса алатрал 
тадаракламиш пожарный щитар 
ава. Абур жугъунра тунва ва югъ-
йиф къаравулри хуьзва. Алай вах-
тунда икьрардалди Дербентдин 
ООО «Моврас» карханадиз 300 
агъзур манат пул яна хьиз, абуру 
чи вири школайра къалабулух 
кутадай, яни тревожный кнопкаяр 
эцигзава.

- Дуьньяда коронавирусдин 
пандемиядин шартIара обра-
зованидин идарайрин коллек-
тивар садакай садак акатдай, 
акьалтIай хаталу ва фендигар 
тIугъвалдикай хуьдай гьихьтин 
кIвалах тешкилнава? 

- Гьелбетда, и азарди чун вири 
секинсуз авунва. Адан вилик пад 
кьун патал чна Роспотребнадзор-
дин истемишунар (хсуси сангиги-

ена, экуьнахъ вири коллективдин 
сагъламвилин гьал, температура 
ахтармишун, маскаяр алукIун, 
классарни дегьлизар дезинфекция 
авун, анра гьава къекъуьрун, ара-
ара ламу пек элягьун) вилив хуьз 
тунал гуьзчивалзава. COVID-19 
азардикай хуьдай рапар ягъуналди 
коллективдин умуми иммунитет 
арадал гъун патал школайрин 
директорри махсус къарар акъ-
удна хьиз, муаллимрив рапар 
ягъиз тазва. ИкI, алай вахтунда чи 
школайрин 69% муаллимри рапар 
янава, 1-сентябрдалди и рекъем 80 
% див агакьардайвал я. 

- Школайра кIелзавай 2843 
аялдиз лазим тирвал тарс-
тербия гун патал вири предме-
трай муаллимар авани, абурун 
еридикай вуч лугьуз жеда?

- Райондин образованидин 
идарайрин вири 915 къллугъчи-
дикай 496 муаллимар я. Абурукай 
523 дахъ (57,2%) пешекарвилин 
кьилин образование, 121 дахъ 
высший (13,2%) ва 141 дахъ сад 
лагьай (15,4%) категорияр ава. 
Дугъри я, дагълух 2-3 школада 
къецепатан чIаларин муаллимар 
авач, амай вири школаяр герек 
тир муаллимралди таъмин я. 
«Земский муаллим» программа-
дай анжах са Хинерин школада 
са касди кIвалахзава.

- ЦIи шумуд выпускникди ва 
гьихьтин нетижаяр аваз шко-
лаяр акьалтIарнатIа ва гила, 
1-сентябрдиз, 1-классда партай-
рихъ шумуд аял ацукьзаватIа 
куьрелди лагьанайтIа кIандай.

 - 2021-йисуз районда 129 вы-
пускникди школаяр акьалтIарна. 
Абурукай ЕГЭ вахкуз тахьай 3 кас 
квачиз, амайбуру акьулбалугъви-
лин аттестатар вахчуна. КIелуна 
кьетIен агалкьунар къалурай 24 
аял (выпускникрин 18,6%) къи-
зилдин медалриз лайихлу хьана. 
Пара выпускникар имтигьанрай 
чIехи баллрай республикадин ва 
уьлкведин вузрин медицинадин, 
экономикадин ва юриспруден-
циядин факультетрик экечIнава. 
2021-йисан ЕГЭ рин нетижайрай, 
шазан йисав гекъигайла, юкьван 
дережадин балл урус чIалай 9,11 
ва историядай 3,22 баллдин артух 
я. Гьа са вахтунда, гьайиф хьи, 
профильный математикадай, хи-
миядай, физикадай, къецепатан 
чIаларай, обществознаниедай 
ва биологиядай умуми баллрин 
кьадар шазандалай тIимил я. 
Республикадин олимпиадайрани 
чи аялри зайифдаказ иштирак-

зава. Гьелбетда, им вичиз фикир 
гун ва тарс-тербиядин процесс 
хъсанарунин карда талукь тир се-
ренжемар кьабулун истемишзавай 
важиблу месэла я. 

ЦIи, кIелунин 2021-2022-йи-
суз, районда 1-сентябрдиз сифте 
яз 322 аял партайрихъ ацукьда 
(тахминан, эхиримжи 2-3 йисуз 
гьа ихьтин кьадар я).  Са чIалалди, 
абуруз герек вири шартIар ярат-
мишнава. Ктабрикай рахайтIа, 
2020-2021-йисара РД-дин образо-
ванидин Министерстводиз 140345 
манатдин ктабар заказна, абуру-
кай 1-классдин аялар патал лезги 
чIалан 330 ктаб чкадал хканва. 

- Алай вахтунда уьлкведин 
«Образование» милли про-
ектдай хуьрерин школайра 
образованидин вилик фенвай 
технологийрин «Точки роста» 
классар ачухзава кьван, Ах-
цегь райондин школайра абур 
авани?

 - Эхь, 2019-йисуз Ахцегьрин 
2 ва 2020-йисуз 1-нумрайрин 
школайра информатикадай, тех-
нологиядай ва ОБЖ-дай гьахьтин 
классар ачухна. ЦIи 1-сентяб-
рдилай Хуьруьгринни КьакIарин 
школайра химиядай, биологиядай 
ва физикадай «Точки роста» клас-
сар ачухзава. Анра ни хьайитIани 
ваъ, Махачкъалада пешекарвилин 
дережа хкаждай курсар кIел хъу-
вунвай тежрибалу муаллимри тар-
сар гузва. Алай аямдин офисдин 
къайдада 3 D моделированидин 
компьютерихъ ацукьна, жуьре-
ба-жуьре илимрай вилик фенвай 
технологияр чирзавай аялриз анра 
гьич сугъул туш, гьевеслудаказ 
кIелзава. 

- Сейфуллагь муаллим, ма-
лум тирвал, гатун каникулрин 
вахтунда районда аялрин сагъ-
ламвал мягькемардай лагерар 
ачухна. Абурун кIвалахдикай 
вуч лугьуз жеда? 

- Разивилелди къейдин, эхи-
римжи 6 йисуз тахьай и кар цIи 
чалай алакьна: КьакIарин СОШ-
дин бинедаллаз 60 аялди ва Ах-
цегьрин ООШ-дин бинедаллаз 
20 аялди ял ядай йикъан лагерар 
кардик кутуна.  Са шумудра анриз 
фена малум хьайивал, аялрихъ 
хъсан гелкъвезва: кфетлу тIуьнар 
гузва, машгъулардай итижлу се-
ренжемар, спортдин акъажунар, 
хайи ватан чирдай экскурсияр, 
художественый эсерар кIелунин 
конкурсар тешкилзава. Гьавиляй 
аялар ва абурун диде-бубаярни 
пара рази я. 

ДУСТУНИКАЙ ГАФ

ГАФУНИЗНИ, КАРДИЗНИ 
МИХЬИ…

Мердали ЖАЛИЛОВ

Сердер  Ширинбегович  Мегьамедов  чаз мукьувай чидай лап 
хъсан муаллимрикай, тешкилатчийрикай, дустарикайни сад тир. 
Хайи чIалал, газетдал, милли культурадал гзаф рикI хьуни ам 
чаз, журналистриз, мукьва авурдал шак алач. Вичиз са гьихьтин 
ятIа дарихвал ва я  шадвал хьайивалди, ам чи патав редакциядиз 
акъатдай, чи хейлин суаларни рикIелай алудна хьиз хъфидай.

И экуь дуьньядал ам 74 йисуз 
яшамиш хьана. Идакайни 35 йис 
халкьдин образованидин хилез 
бахшна. 15 йисуз ам чи меркезда 
лап четинбурукай сад тир 16-нум-
радин юкьван школадин кьиле 
акъвазна. Кьулухъ галамай, усал 
шартIарин чка “перестройкадин” 
алаш-булашдинни тарашунрин 
вахтунда неинки   хвена, хей-
лин рекьерай гьакI виликдини 
чIугуна.

Идан гьакъиндай Сердер 
Ширинбеговичаз Махачкъа-
ладин образованидин управ-
ленидин   а чIаван начальник 
М.Г.Мегьамедован къул алаз 
ганвай  характеристикадини ша-
гьидвалзава: “С.Ш.Мегьамедов 
кьилевай школадин коллек-
тивдихъ тайин тир агалкьунар 
хьанва. Сад лагьайди, муалли-
мар санал агудзавай, са метлеб-
дихъ чIугвазвай, руьгьламиш-
завай алакъаяр арадал атанва.

Кьвед лагьайди, ина аял-
ри чирвилерин ва тербиядин 
рекьяй къалурзавай дережаяр 
дурумлубур, чпелай чешне 
къачузвайбур я. Гьар йисуз 
лап еке десте аялри гьам ше-
гьердин, гьам республикадин 
олимпиадайра агалкьунар къа-
лурзава. Мадни кьетIенди, ина 
аялрин арада яргъал йисара са 
жуьрединни тахсиркарвилер 
хьанач…”

Себеб сад я, и карни гьа 
характеристикада къалурна-
ва: “С.Ш.Мегьамедова вичин 
кIвалахда сабурлувал, зегь-
метдихъай кичIе туширвал 
къалурунихъ галаз сад хьиз, ам 
гафунизни, буржидизни, къул-
лугъдизни михьи я. Вичивай 
хьиз, коллективдивайни сад 
хьиз истемишзава…”

Ихьтин гафарилай гуьгъуьниз 
мад вуч лугьуз жеда?

Педагогвилин бегьерлу зегь-
мет Сердер Ширинбеговичаз 
“РД-дин халкьдин образованидин 
отличник”, “РД-дин лайихлу му
аллим”, “РФ-дин умуми образо-
ванидин гьуьрметлу работник” 
лагьай тIварар гуналди, маса ша-

багьралди, тарифдин чараралди 
къейднава.

Сердер Ширинбеговичав  ага-
кьай ирс екеди я. Гьа ирсиниз 
вафалувили ам халкьдин вилик 
гьуьрметри ва лайихлувилери 
хкажни авуна. Ам Ахцегьа вич 
асилдай чIехи муаллим тир Ши-
ринбеганни адан кайвани, цIуд 
аялдин диде хьайи (Игит диде-
дин) Икьлимаядин хизанда чIехи 
хьана. Аял чIаварилай ада илим
дихъни чирвилерихъ еримишна. 
Амма сифте камар Дагъустандин 
радиода ва Ахцегь райондин 
Хинерин хуьруьн (Къизил де
реда) мяденра кIвалахунихъ 
галаз алакъалу авуна. А чIаван 
адет тирвал, Сердера вич произ-
водствода вуж ятIа чирна, ахпа 
вуздиз гьахьна. ДГУ-дин филоло-
гиядин факультетда кIелна, Хив 
районда муаллимвиле зегьмет 
чIугуна, ахпа Махачкъаладиз 
атана…

Шегьердин чIехи школадиз 
регьбервал гуни Сердер Ширин-
бегович аялриз хьиз, абурун диде-
бубайриз, шегьердин жемятдин 
векилризни машгьурна. Гьавиляй 
ам галаз-галаз са шумуд сеферда 
шегьердин Советский райондин, 
ахпа Махачкъала шегьердинни 
Собранийриз депутатвиле хкяна. 
Сердер Ширинбеговича, школада 
хьиз, вичи кIвалахзавай район-
дани къулайвилер, михьивилер, 
къайда, низам хуьн патал вири 
мумкинвилер жагъуриз хьана. И 
карди ам мадни машгьурна. Хайи 
райондин агьалийриз ам гьатта 
чпин райадминистрациядин кьи-
лиз хутахиз кIанзавай. Яни ам, 
шегьердиз хьиз, райондизни ва-
фалу тир, анин саки вири важиблу 
мярекатрик вичин пай кутазвай…

Сердер Ширинбеговича чIехи 
ва вичелай чешне къачуниз лай-
ихлу хизанни арадал гъана: 2 
хвани руш, хтулар чIехи авуна… 
Бубавилин, архавилин везифаяр 
намуслувилелди кьилиз акъудна: 
кIвал-югъ кутуна, багъ-сални 
битмишарна, аялризни хъсан 
тербия гана…

Чи газетдин редакцияда хьиз, 
шегьердани, Ахцегьани, Хивдани, 
масанрани адахъ гьакьван хатурлу 
ва вафалу дустар гзаф авай. Кьис-
метди, гьайиф, ам фад, рикIик 
гзаф крар кумаз къакъудна.

Вич сагъсуз тирди чизвай-
лани, Сердер Ширинбеговича 
бушвалдачир, мугьманвилериз 
фидай, мугьманар вичини хушдиз 
кьабулдай. Газетдин редакция-
дихъайни кам галуднач. Зенгерал
дини чаз суварар, агалкьунар 
тебрикдай, газет кхьиз куьмекар 
гун тешкилдай…

И йикъара адан 75 йис тамам 
жезва. И вакъиа, вич галачтIани, 
адан хизанди, ярар-дустари 
къейдзава, хъсан инсан, чIехи 
муаллим ва тешкилатчи рикIел 
хуьзва. Бубадин ирс веледри да-
вамарзава…

∗	 Яхун инсанар куьк хьун патал, чими пиводиз (сад хьтин паяр) 
нек яна, 1-2 истикан йикъа кьве сеферда хъвада.

∗	 Эгер йикъа 2-3 силих серг ишлемишайтIа, атеросклероз ва 
инфаркт азарар акатунин хаталувал агъуз аватда.

∗	 Бедендихъ галаз  кьун тавур са шей тIуьна, зегьерламиш хьана, 
хуквада тIал гьатайла, 0,5 истикан кефирдиз чайдин са тIуруна авай 
сода вегьена хъвайила, хуквадин тIал гьасятда секин жеда.

∗	 Гатун вахтунда 10 кг гьар гьи жуьредин хьайитIани емишар 
тIуьртIа, куьн хъуьтIуьз азарлу жедач.

ЧИР ХЬУН ХЪСАН Я

«АХТЫ» ТIВАР АЛАЙ 
КОТЕЛАР ГЬАСИЛЗАВА



Дагъустандин Кьибле-
патан килигуниз лай-
ихлу чкайрикай гзаф 

эсерар кхьенва. Художникрини 
дагълух надир гуьрчегвилиз та-
лукь шикилар мукьвал-мукьвал 
чIугвазва. Амма Гьукуматдин ва 
маса идарайрин кабинетра чпин 
нубат гуьзетзавай ва чпи Кьи-
блепатан зонадин мумкинвилер 
ачухарзавай вишералди проектриз 
талукь документар авай хейлин 
папкайрал руг ала. Виликдай чна 
Дагъустандин Кьиблепата халкь-
дин яшайишдин метлебдин еке 
проектар гьялиз кIан тахьун мер-
кезди кеферпад вилик тухунихъ 
галаз алакъалу ийизвай. Алай 
вахтунда, дугъри я, республика-

дин кеферпад вичихъ гележег авай 
кьиблепаталай виликни элячIнава. 
Бязи вахтара кьиле физвай вакъи-
айри чун вири ибурун гьакъиндай 
фикир авуниз мажбурзава. 

Республикадин Кьилин вези-
фаяр вахтуналди тамамарзавай 
С.Меликов Дагъустандин бизнес-
сообществодихъ галаз гуьруь-
шмиш хьунин себеб гьа ихьтин 
фикирар хьана. Маса месэлайрихъ 
галаз санал инал туризм вилик 
тухунин месэлаярни веревирдна. 
Региондин Кьилин вриоди хабар 
гайивал, чпе туриствилин инфра-
структура яратмишдай зонаяр 
тайинарнава. Сифте килигайла 
ина цIийи са затIни авач. Хуьруьн 
туризм туриствилин кампанийрин 
проектра мягькемдиз гьатнава ва 
вири Россияда вилик физва. Хуьре 

туризмдикай сифте яз чаз Дер-
бентда «Хуьр Россиядин руьгь я» 
фестиваль кьиле тухузвай вахтун-
да ван хьана. Адан сергьятра аваз 
мугьманри хуьрерин объектрихъ 
ва ресурсрихъ галаз таниш хьунин 
мураддалди райондин хуьрерал ва 
поселокрал кьил чIугуна. 

Исятда идакай тухузвай раху-
нар Москвадай атанвай хабарри 
алава хъувуна. Хъсан патахъ де-
гишвилер Уьлкведин Президент 
«Еке перемена» тIвар алай про-
ектрин аялрин конкурсдин иш-
тиракчийрихъ галаз гуьруьшмиш 
хьунилай башламишна. Дагъ-
устандай тир гадади къалурай 
проектдин бинедаллаз Махачкъа-
лада интернет-кафе яратмишун 

фикирдиз къачунва. Инай чи ре-
спубликадин килигуниз лайихлу 
чкайриз виртуальный сиягьат 
кьилиз акъуддай мумкинвал жеда. 
В.Путина Даниял Шагьбанован 
тариф авуна. Ада къейд авурвал, 
Дагъустанда туризм исятда авай-
далай хейлин вилик фенвай хилез 
элкъуьрдай шартIар ава. И рекьяй 
РД-да агалкьунарни авачиз туш. 

Властдин фикирдалди, сифте 
нубатда гьайбатлу объектриз 
фикир гана кIанда. С.Меликова 
асул объектрин жергеда вичикай 
Дагъустандин бренд хьанвай Су-
лакдин каньондин, Аджигельский 
вирерин ва Дербентдин тIварар 
кьуна. Гьелбетда, абур мадни са 
шумуд гьайбатлу объектдал ала-
ва хъийиз жеда. Дагъустандин 
умуми дережада туризм кIвачел 

ахкьалдарунин гьакъиндай раху-
нар кьиле физ гзаф вахт я. 

Малум тирвал, Дагъустанда 
туристар фин патал тайинарнавай 
объектрал кутугай шартIар ярат-
мишнавач ва абур вилик тухун па-
тал такьатар герек я. Ишлемишиз 
жедай объектар лагьайтIа, вири 
республикада чкIанва. Кьиблепа-
та абурун кьадар гзаф я. Месэла, 
абурун жергедик Шалбуздагъ, 
Базардуьзи, Ярыдагъ, Ахцегь, 
Эренлер, Шагьдагъ акатзава. 
Сергей Меликован фикирдихъ 
галаз рази хьуникди къейдин, 
эгер и объектар туристар кьабулун 
патал гьазур хьайитIа, гьеле тIвар 
кьун тавунвай объектривни нубат 
агакьда. 

Идахъ галаз алакъалу яз, 
къейд ийиз кIанзава хьи, хуьруьн 
туризмди туристар шегьерра 
ваъ, хуьре, мугьманар кьабулдай 
кIвалера яшамиш хьун фикирдиз 
къачунва. ТIебии яз, и кар патал 
талукь тир инфраструктура ге-
рек я. Хуьруьн чкада туристар 
гъуьрчехъанвилин майишатрал, 
уьзуьмлухрал, багъларални къе-
лемлухрал, гъвечIи карханайрал, 
хизандин фермайрал, тухумдин 
адетдин сенятрал (ва икI мад) 
желбиз жеда. Дербентдилай гъей-
ри, дагъви районривай туристриз 
тадаракламиш тавунвай ва чпиз 
фин патал гьатта рехъни авачир 
объектар, гадарнавай хуьрер, 
цуьквед яйлахар къалуриз жеда. 
Мисал патал, куьгьне Бильгади-
дин районда авай Дагбару Шел-
кенидин амукьаяр авай гъвечIи 
шегьер къачун. Виче дельтаплане-
ризм патал вижевай шартIар авай 
Къамах хуьре вичин агъзур йис 
хьанвай лап хъсан булах, тамар, 
гьар жуьре сортарин тарар ва на-
бататар ава.

Белиждивай гугурт квай цин 
чешмейрал дамах ийиз жеда, 
вични гьам къайибурал ва гьам-
ни кузвайбурал. И чешмейрихъ 
дармандин ерияр ава. Инал а кар 
къейд авун кутугнава хьи, хуьруьн 
туризм хьтин гафарихъ галаз ча-
расуз яз «Сагъламардай туризм» 
лагьай термин ишлемишзава. 
И мурад патал Кьиблепата гзаф 
объектар ава: Берикейда кьарадин 
ятар, Дузлакда кудай чешмеяр, 
Ахцегьа гугурт квай чешмеяр. 
Аквазвайвал, итижлу объектар 
гзаф ава.

Хуьруьн аграрный туризмдин 
маса терефарни ава: экологиядин, 
этнографиядин, культурадин ту-
ризмар. Гьар са терефрихъ чпин 
артуханвилер ава. Виридалайни 
гзаф а карди къалабулух кутазва 
хьи, хуьруьн туризмдикай анжах 
рахунар кьиле тухузва, амма кар-
дал атайла, гьайиф хьи, ам гье-
лелиг са рекьяйни вилик физвач. 
Проектар чарарал аламукьзава. 
Инвесторриз чпин проектри къа-
занжи гудач лугьуз, туризмдин и 
терефдиз пул серфиз кичIе я... 

«Дагъустандин правда» 
газетдай  таржума авурди 

М.НАРИМАНОВ я        

3 чин. ЦIИЙИ ДУЬНЬЯ 11-август, 2021-йис, №32

ЗАКОНЫ И ОБЩЕСТВО

АГРОТУРИЗМ

КИЛИГУНИЗ ЛАЙИХЛУ 
КЬИБЛЕПАТАН ЧКАЯР

Агротуризм (хуьруьн туризм) туриствилин къуллугъар ярат-
мишун патал тIебиатдин, культурадинни тарихдин ва хуьруьн 
чкадин маса ресурсар ишлемишунихъ рекье тунвай туриствилин 
индустриядин сектор я. Ада тайин тир чкада яшайиш тухунин 
тарихдиз ва милли кьетIенвилериз тамамвилелди гьахьдай, 
чкадин фольклордихъ, адетрихъ галаз таниш жедай мумкинвал 
гузва. Агротуризмдин кьилин кьетIенвал туристар шегьердин 
кьарайсузвиликай яргъа хьун я. Дагъустандихъ хуьруьн туризм 
вилик тухудай хъсан мумкинвал ава ва ада и кар кьилизни акъ-
удна кIанда.  

Марина МУРСАЛОВА,
начальник отдела Кавказского межрегио-

нального  Управления Россельхознадзора, за-
служенный  работник сельского хозяйства

Управлением Россельхознадзора по Ре-
спублике Дагестан в июле 2021 года 
проконтролирован ввоз 20997 тонн све-

жих овощей и фруктов. В зону ответственности 
Управления по месту доставки на СВХ «Виадук» 
и железнодорожную станцию Дербент поступило 
4589,3 т овощей (перец, лук, чеснок, зелень и т.д.) 
и 16408,2 т. фруктов (нектарины, персики, сливы, 
яблоки, вишня, виноград и т. д).

 В июле 2021г. госинспекторами Кавказского 
межрегионального Управления Россельхознадзора 
не допущено к ввозу на территорию Российской 
Федерации 8 партий из Азербайджана и 8 партий из 
Ирана растениеводческой продукции, зараженной 

карантинными вредными объектами. 
Она была обнаружена на складе временного 

хранения ЮТТ СВХ «Виадук»». Продукция сле-
довала из Азербайджанской Республики и Ислам-
ской Республики Иран в Российскую Федерацию. 
Основанием для задержания стало заключение 
Дагестанского филиала ФГБУ «ВНИИКР», ко-
торый подтвердил факт выявления карантинных 
вредных объектов - томатной моли (Tuta absoluta 
Povolny), восточной плодожорки (Grapholitha mo-
lesta)  и западного (калифорнийского) цветочного 
трипа (Frankliniella occidentalis Perg.).

За нарушение ФЗ №206 «О карантине растений» 
владельцы грузов привлечены к административной 
ответственности по ст. 10.2 КоАП РФ «Нарушение 
правил ввоза и вывоза подкарантинной продукции». 
В отношении растениеводческой продукции при-
нято решение о возврате ее в страны экспортеры.

 Даш Алиев

5-августдиз яргъал чIугур гужлу марф къвана, селлер атуникди 
Ахцегь районда хуьруьн майишатдиз, гьакI рекьер-хуларизни яшай-
ишдин объектриз хейлин зарар хьана. Кьилди къачуртIа, «Ахцегь-
Къурукал-Хинер» машиндин рекьин 3-километрда, «Лай» участокдин 
къаншарда рехъ селди кьуна, республикадин «Мегьарамдхуьр-Ахцегь-
Рутул» автотрассадин 77-километрда рехъ чIур хьана, дигидай цин 
«Ахты-КьакIар» ва Ахцегьа Гуьне патан майишатрин арадин къаналар 
кьарадив ацIана, Калукрин ва Къурукаларин хуьрера яшайишдин 
бязи кIвалерин подвалар ци къачуна, ГЭС-дин къаналдин кьил вацIу 
тухвана ва икI мад.

Идалай вилик къвайи гужлу марфарин нетижада «Ахцегь-Мацар» 
дагъдин рекьин 2,5 километрдин участокдиз ва «Мацар-Ахцегь» цин 
трубопроводдин кьилин имаратдиз еке хасаратвилер хьана. Алай вах-
тунда Ахцегь муниципалитетдин кьил Осман Абдулкеримован гуьз-
чивилик кваз райондин хсуси къуватралди тIебиатдин бедбахтвилер 
алудна бегьемарзава. Гъилевай гьафтеда цин къаналризни булахриз 
яд хъиягъда.     

Только на карту «МИР»
С пятого июля зачисление 

пенсий и социальных пособий 
возможно только на карты «Мир». 
Тем, кто еще не перешел на рос-
сийскую платежную систему, 
следует сделать это, как можно 
быстрее. Карту «Мир» можно от-
крыть в любом банке. При перехо-
де на нее с других карт номер счета 
может остаться прежним.

Беременных женщин и 
одиноких родителей 

поддержат
С июля отменяются начисле-

ния пособий беременным женщи-
нам, вставшим на учет в консуль-
тации до 12 недели беременности. 
Взамен минимальной выплаты в 
708 рублей вводится новое посо-
бие, которое в среднем составит 
6350 рублей.

Также вводятся новые пособия 
для одиноких родителей, которые 
воспитывают детей от 8 до 17 лет. 
В среднем они будут получать 
5650 рублей. При этом на пособия 
смогут рассчитывать только те 
граждане, у которых среднедуше-
вой доход не больше прожиточно-
го минимума в регионе.

Проверки подержанных 
автомобилей 

Все ввозимые в Россию по-
держанные автомобили теперь 
должны будут проходить очную 
проверку в испытательных лабо-
раториях. Дистанционная про-
верка (по фотографиям), как это 
было до 1 июля, запрещена. Эти 
правила также распространяются 
и на автомобили, в конструкцию 
которых были внесены изменения. 
Получать разрешение необходимо 
будет в спецлабораториях.

Перерасчет налога на 
транспортные средства

С 1 июля ФНС запрещено 
осуществлять перерасчет величи-
ны налога на транспорт, если это 
приводит к росту суммы и возник-
новению долга у владельца авто. 
Данное правило действительно и 
в отношении налоговых сборов на 
землю и имущество. Если гражда-
нин уже оплатил налоговый сбор 
на основании уведомления налого-
вого органа, то в дальнейшем ему 
не могут доначислить налог, со-
славшись на неправильный расчет.

Рост тарифов ЖКХ 
Тарифы на услуги ЖКХ с 1 

июля в среднем по стране вы-
растут примерно на 3 %. Соот-
ветствующий Приказ издали в 
Федеральной антимонопольной 
службе.

«В текущем году средний рост 
тарифов ЖКХ не должен превы-

сить 4 %. Фактический рост со-
ставит 3,3 %», – отметили в ФАС.

Специалисты ведомства кон-
тролируют соблюдение предель-
ных индексов, чтобы не допустить 
необоснованного роста тарифов 
на коммунальные услуги. После 
установления новых тарифов ве-
домство проанализирует данные 
и при выявлении нарушений за-
ставит снизить их.

Электронная подпись 
бесплатно

С 1 июля можно будет бесплат-
но оформить квалифицированную 
электронную подпись для юри-
дических лиц, ИП, нотариусов. 
Оформлять данные подписи будет 
ФНС. Изначально делать такие 
подписи собирались с 2022 года, 
но начать решили заранее.

Запрет на второе граждан-
ство госслужащих

Запрещается иметь второе 
гражданство или постоянный 
ВНЖ другой страны:

- государственным и муници-
пальным чиновникам, работникам 
госорганов, органов местного 
самоуправления;

- военнослужащим Вооружен-
ных сил, Росгвардии, ФСБ, Служ-
бы внешней разведки, военной 
прокуратуры и военных органов 
следственного комитета, сотруд-
никам органов внутренних дел, 
федеральной противопожарной 
службы, работникам уголовно-ис-
полнительной системы;

- послам и полномочным пред-
ставителям;

- главам и заместителям глав 
Центробанка и Счетной палаты, 
аудиторам СП;

- губернаторам, региональным 
депутатам и другим.

Сигареты станут дороже
С 1 июля магазины не смо-

гут продавать табачные изделия 
дешевле 107,78 рублей за пачку. 
Кроме того, из продажи исчезнет 
немаркированный альтернативный 
табак сигары, курительный табак, 
табак для кальяна.

Средняя цена за пачку сигарет 
вырастет со 120 до 140 рублей. 
Связано это с тем, что акцизы на 
табачную продукцию в этом году 
увеличились на 20 %.

Информация о положенных 
льготах

С июля заработает Единая 
государственная информационная 
система социального обеспече-
ния (ЕГИССО). С помощью нее 
россияне смогут узнавать о мерах 
соцподдержки и положенных им 
льготах.  

ЗАПРЕЩЕН ВВОЗ БОЛЕЕ 286 ТОНН 
РАСТЕНИЕВОДЧЕСКОЙ ПРОДУКЦИИ

ТIЕБИАТДИН БЕДБАХТВИЛЕР 
ХСУСИ КЪУВАТРАЛДИ 

АЛУДЗАВА

ЧТО ИЗМЕНИЛОСЬ 
С ИЮЛЯ 2021 ГОДА



Чирвилерин дережа хка-
жунин ва жува-жув та-
мамвилихъ агакьарунин 

чарасузвиликай авай ихтилатрай 
малум жезвайвал, жегьилри, гуя 
чпиз герек тир вири чирвилер элек-
тронный алатрин (компьютеррин, 
планшетрин ва иллаки телефонрин) 
куьмекдалди къачуз жедайдакай 
лугьузва. Зи фикирдалди, им чир-
вилерин дуьз рехъ туш.

Интернетда виридалайни хъсан 
ва якъин тир чирвилерни малума-
тар кIватI тавунайдахъ ва ана гзаф 
шит ва хаталу малуматарни авай-
дахъ яргъалди инанмишарна кIан 
жезва. ЯтIани гзафбур яргъалди 
телефонра ацукьзава ва гьакI гьа-
вайда чпин вахт пучзава.

Гьелбетда, гужуналди инсан 
чирвилер къачунин чешмедин 
гьакъиндай вичин фикир деги-
шарун патал мажбур ийиз жедач. 
Амма тежрибади къалурзавайвал, 
тайин тир ва кIевелай инанмишар-
дай кIвалах тухвайла, а кар кьилиз 
акъудиз жеда. 

Дурумлу чирвилер ара атIун 
авачиз къачуна кIанда. Чна ихтилат 
вири жуьредин чирвилер къачуни-
кай ийизва. Гьар са касди муаллим-
рин тарсарилай, вичин пешедихъ 
ва итижрихъ галаз алакъалу тир 
ктабрилай ва маса литературади-
лай гъейри, чирвилерин дережа 
гегьеншарун патал тайин вахтара 
акъатзавай газетарни журналар 
кIелунни чарасуз я. Абура авай 
хабарар алай вахтунин жуьреба-
жуьре къарарар кьабулун патал ва 
гьукуматди кьабулзавай къарарри-
кай виликамаз хабар хьана, лазим 
тир серенжемар кьабулдайвал, лап 
менфятлубур жезва.

Вири девирра чIехи ксари чпин 
уьмуьрда сад лагьай чка датIана 
чирвилер къачуниз ва жува-жув 
лап тамамвилихъ агакьаруниз чара 
ийизвай. Аллагь-Тааладин эхирим-
жи Пайгъамбарди (с.а.с.) лугьудай: 
«Инсан дуьз рекьел эцигдай ва ам 
чIехи зиян гудай вири крарикай 
хуьдай чирвилерилай къиметлу са 
затIни са касдини къазанмишнач» 
(АтI-ТIабрани). Маса гьадисда лу-
гьузва: «Чирвилерихъ къекъвез вуж 
кьейитIа, ам Дувандин юкъуз вичин 
Раббидихъ галаз ахьтин дережада 
аваз гуьруьшмиш жеда хьи, аданни 
пайгъамбаррин арада амукьдайди 
анжах са дережа я (пайгъамбарви-
лин дережа)» (АтI-ТIабрани).

РикIел хуьх, чирвилер къачуни 
ва жува-жув лап тамамвилихъ ага-
кьаруни Аллагь-Тааладиз мукьва 
ийизва ва ам виридалайни хъсан 
ибадат я.       «Ас-салам» газетдай

ДИСПАНСЕРИЗАЦИЯ ТУХУН 
ВАХТУНАЛДИ АКЪВАЗАРНАВА

Агьалийрин сагъламвал хуьнин ва цIийи коронавирусдин ин-
фекция (Covid-19) чукIунин вилик пад кьунин мураддалди чи 
республикада гьам чIехи ва гьамни гъвечIи яшара авай инсанар, 

чпик коронавирус акатай инсанар диспансеризация авун вахтуналди 
акъвазарнава.

Августдин вацра диспансеризациядиз, вилик пад кьунин килигунриз 
теклифнавай Ахцегь, Мегьарамдхуьруьн, Докъузпара ва Рутул районрин 
агьалийриз диспансеризация винидихъ къейднавай инфекция чукIунихъ 
галаз алакъалу яз эцигнавай сергьятламишунар алудайла кьиле тухуда. И 
кардикай чна алава яз хабар хгуда.

РД-дин ТФОМС-дин  Мегьарамдхуьруьн райондин филиал

Гьазурайди 
Зайнаб ДАВУДОВА я

Лап фад алатай вахтара са 
ктабхана цIай кьуна терг 
хьана, ана анжах са гъи-

лин кхьинар саламатдиз амукьнай. 
Гуьгъуьнай а гъилин кхьинар туьк-
венда эцигна. Абур яргъал йисарал-
ди ктабар маса гузвай туьквенда 
амукьна, анин иеси дегиш жедалди 
садани адаз дикъет ганач. 

ЦIийи иесиди, ктабар, рукопи-
сар гъилелай ийиз, туьквен герек 
тушир затIарикай азад ийидайла, 
гъилин и куьгьне кхьинарни гадар 
хъувуна. Абур рекьяй физвай са 
кесиб касдин гъиле гьатна. Адани 
пичина цIай хкун патал абур куз 
гьазур хьанвайла, сифте, «Яраб ана 
вуч кхьенватIа килигин» лагьана, 

дикъет гана.
Ана икI кхьенвай: «Гьи касдиз 

гьуьлуьн къерехдивай кузвай къван 
жагъайтIа, гьадан мурадар кьилиз 
акъатда». Кесибни, вичивай къакъ-
атзавай затI авач лагьана, гьуьлуьн 
патав фена. Ада къванер хкажиз, 
абур къайибур яз акурла, лепейриз 
гадар хъийизвай. Гьа икI йикъар, 
гьафтеяр, варцар ва йисар алатна 
физвай… Ингье, са сеферда кесиб-
дин гъил кудай къванцик хкIада. 
Ада, адет хьанвайвал, къачуна амни 
гьуьлуьз гадарда…

 Эхь, чи уьмуьрда чун, югъ 
йикъахъ гелягьиз, жуван кьисмет-
дихъ къекъвезва. Амма гзаф вахта-
ра, къекъвезвай затI жагъайла, чун 
адан патавай алатна физва. Вучиз 
лагьайтIа чаз са затI жагъурун ваъ, 
адахъ къекъуьн адет хьанва. 

Райондин «ЦIийи дуьнья» газетдин редакциядин къуллугъчийри
РАМИДИН АРУХОВ 

вахтсуздаказ кечмиш хьунихъ галаз алакъалу яз адан хизандиз, Фейзедин 
ва Шимсидин Аруховриз ва амай мукьва-кьилийриз, дериндай хажалат 
чIугуналди, башсагълугъвал гузва. Рагьмет хьурай вичиз!

Райондин культурадин хилен (РУК) къуллугъчийри Исрафилова Свет-
ланадиз (Хинерин хуьруьн библиотекарь) ва адан уьмуьрдин юлдаш 
Идрисаз играми хва

ИГРАМУДИН
вахтсуздаказ кечмиш хьунихъ галаз алакъалу яз, дериндай хажалат 

чIугуналди, башсагълугъвал гузва. Рагьмет хьурай вичиз!

Кьуд патахъай алтIушна зал,
Зун къамари чухвазва.
Гегьенш дуьнья дар хьана заз,
Зун хиялрин дустагъдава.

РикIел хьай хер сагъ хъижедач,
Гьикьван яшар хьайитIани.
Заз табийни жез кIанзавач,
Хажалатриз гьич сакIани.

РикIин тIал алудун патал,
Къекъвезва зун чIалан дагъда.
Зи хиялриз авач мажал,
Абур ава цавун чагъда.

Шукур хьуй Аллагьдиз эвел,
Ада гуй чаз секин рикIер.
За квез лугьун рикIин гьиссер,
Саданни рикIел тахьуй хер.

ДУЬНЬЯ ФАНА 
ПЕНЖЕР Я

Къвез ятар авахьиз фида,
Рагар, накьвар чикIиз фида.
Атайбур килигиз фидай,
Дуьнья фана пенжер я.

Садаз эквда ада хъсан,
Садаз къван жеда ам залан.
Килигиз тух тежез инсан,
Дуьнья фана пенжер я.

И дуьнья чаз тапанди я,
Инсан лап цавуз акъудда.
Вир са легьзеда гакъуддай,
Дуьнья фана пенжер я.

Аллагьдиз шикаят ава,
И дуьнья куьз икI фана я?
Экв такурди, кеф чIугурди,
И дуьнья низ туна физва?

Тарих авай куьгьне дуьнья,
Гьар атайдаз вун цIийи я.
Вичихъ кьетIен къанун авай,
Дуьнья фана пенжер я.

Садбур еримишна фида,
Садбур рекьера ярх жеда.
Вири къуьнераллаз тухудай
Дуьнья фана пенжер я.

Чи багъманчи Хайируллагь,
Зегьметкеш я, халис, валлагь,
Гьаф хьана ви гьар са гунагь,
Куьмек хьуй ваз ЧIехи Аллагь!

Булут бубад зиярат – дагъ,
Хьана хьи лап женнетдин багъ,
Гьажи я ам, пак тир муъмин,
Гьар са кIвалах ийиз таъмин,
Халкьдиз гьалал къуллугъзавай!

Бес гьавиляй тушни яйлах,
Гьар пакамахъ нурлу яз рагъ,
Шуршурдалди рахаз булах,

КIватI хьана эл, стхани вах,
Диндин гьуьрмет артухзавай!

Дин Исламдин, нур адалат,
Халкьдин багъри, чи зиярат,
Кьиле тухуз пак ибадат.
Зикир ийиз хьана панагь,
Куь гьар садан гьаф хьуй гунагь!

Куьмек хьуй чаз, ЧIехи Аллагь!
Чи Пайгъамбар, Расулаллагь 
(с.а.с.)!

Амин!

Гьемдуллагь БАБАЕВ
БУЛУТ БУБАД  БУЛАХДИН ЯД

ТIебиатдин гуьзел макан,
Мублагь хьуй чаз вун авадан,
Шукур Аллагь, икьван хъсан,
Булут бубад булахдин яд,
ХупI ширин я, тIям, вид дад?!

Самур дере, Ахцегь шегьер,
Гегьенш  хьанва диндин рекьер,
Мугьман жезвай сегьер-сегьер,
Булут бубад булахдин яд,
Дадмишурдан руьгь жеда шад.

Гьар са касдиз дава-дарман.
Са чIавузни квахьдач аман,
Лигим хьана сагъ жеда чан,
Булут бубад шуьрбетдин дад,
Начагъдазни куьмек я фад.

Алатна чи къалп тир вахтар,
Ачух хьанва экуь бахтар,
Нурламиш яз даим юрдар,
Булут бубад булахдин яд,

Мелгьем я чи рикIин макьсад,

Садакьайрихъ метлеб авай,
Худадин сир, себеб авай,
Марифат пак, эдеб авай,
Булут бубад булахдин яд,
Шуфа хьуй чаз хъваз адан дад!

Расулаллагь жигер хьайи,
Агъдаш юрдар, шегьер хьайи,
Женнет-либас, эквер хьайи,
Булут бубад пIирни булах,
Руьгь секиндай я чи даях.

                   ***
Дин-Иман яз, рикIни-жигер,
Агъдаш юрдар, пIирер – шейхер,
Муъмин тир шейх, Булут буба,
Элдиз гьуьрмет авай зурба,
Эхиратдин сур – кIвал, рагьмет,
Хьана адаз гьанаг, кьисмет!

БАРКАЛЛА!

Роберт КЕРИМОВ,  Хуьруьгрин хуьр

Са пад дагълар, са пад багълар,
Им тIебиатдин хевлет я хьи,
Мугьманри ийиз тариф,
Яшайишдиз женнет я хьи.

Фирягь рекьер, тIарам кIвалер,
Хуьр шегьердиз ухшар я хьи,

Гьамамрикай хкуд лезет,
Яд бедендиз дарман я хьи.

Роберта квез кхьена шиир,
Хьухь квез Ватандин къадир.
Кьиле твах бубад веси,
Вилик финикай ая фикир.

АХЦЕГЬРИН ТАРИФ

ЧИЛ НАРАЗИ Я
Гзаф йисара чна гьасилна бегьер,
Чна фу гуз хвена шегьерар, 

хуьрер.
Куьтен, трактор гила я яргъа,
Вучиз гьатнава чун цацарин 

юкьва?

Уьзуьмлухрани зун хьайид я, 
къунши,

Карчи кас акурла жеда хьи хвеши,
Темпел жезва гила жегьилар чи,
Куьз пис патахъ дегиш я жемят 

чи?

Гад атайла тIебиатда гьатда ван,
Рекьера – техил авай машинрин 

карван.
Куьз хьанва абурун кьадар 

къе  тIимил?
Вуж я абурун винел къе гъизвайди

 гъил?

Масадбурун гъуьрерал ийиз алвер,
ТIимил яни чахъ жуван чилер?
Бубайрин весияр хкваш тIун 

рикIел,
ТахьайтIа бедбахтвал къведа 

чи кьилел.

Эй чIехибур, ая тIун фикир,
Пис тирни гьа куьгьне девир?
Кесиб тиртIани халкьар шад 

тир эхир,
Къайгъусуз хьайитIа, чи эхир 

я пехир. 

Ругуд вацра чIугур зегьмет,
Хуьн паталди жуван килфет,
Бегьер хкана, хвена кIвале,
Муьштери гьат тийиз гъиле.

Йиф яргъи я, аяз – къизмиш,
Ийизвач чун садани саймиш,
Я Аллагь, вакай куьмек хьурай,
Чи келемар гъиляй фирай!
Шегьерда эциг пунктар чIехи,
Жедайвал ана келемар чи,

Шегьерни хуьр шад жеривал,
Чи гъилени кьве кепек жеривал.

Чун рекьелай алудна хьи,
Гъилевай кIир къакъудна хьи,
Бакудкайни уна лап яргъа,
Гьатнава чун суалрин юкьва.

Гатуз далдамрин ван япара,
Пул авайбур – кеф, ахвара…
Маларини тIуьн техйиз келем
Гадариз мажбур хьанва кьерел.

ГЪИЛЯЙ ТЕФИЗВАЙ КЕЛЕМРИЗ 
КХЬЕЙ ЧIАЛ

Бренбег АБДУЛЛАЕВ

КАИНАТ
Каинат, зун тажубна на,
Куьз икI назар чIугунватIа?
Бязибурун нефс хьиз вуна
Зи рикI чIехи авунватIа?

Инсанлухдин уькIуь, туькьуьл
Дадмишнавай некIедикай
Яраб, рикI, вун ятIа са гьуьл,
Секин тежер лепедикай?

Халкьдин гьиссер гьайбатлубур,
Гьахълувилихъ гьарарат яз,
Кьабулзава, заз туш ягъур,
Зун гъвечIи са зиярат яз.

Белки, белки жанлу терез,
Эбре хьана кьисметдикай,
Алахъзава элдиз эвез
Ийиз жуван девлетдикай.

Гьакьсузвилер – куь тIурфанар,
Инсафсузбур зи чан патал,
Гьужуммир зал, гъиз нукьсанар,
Зун уьлчме я виждан патал.

